
Astelehena, 2008ko irailaren 29a.  Javier Caballero Martínez lehen presidenteordea buru zuelarik, Nafarroako Gobernuak ohiko bilkura egin du gaur. Bertan, besteak beste, Gobernuak ondoko gai hauek onetsi ditu:

ETXEBIZITZA ETA LURRALDE ANTOLAMENDUKO DEPARTAMENTUA

Gobernuak Nafarroako Lurralde Estrategiaren 2005-2006 txostena onartu du, aurreikusitako politika publikoen %95,6ko ezarpenarekin

Astelehena, 2008ko irailaren 29a. Nafarroako Gobernuak, gaurko bilkuran, Nafarroako Lurralde Estrategiaren 2005-2006 txostena onartu du. Lurraldearen Antolamenduari eta Hirigintzari buruzko Foru Legeari jarraiki bi urtean behin eginen duten txostena da, hain zuzen, eta lehenengoaren arabera, Nafarroako Lurralde Estrategian aurreikusitako politika publikoen %95,6 ezarri dituzte. Nafarroako Lurralde Estrategia Foru Komunitatearen plangintza estrategikoa egiteko tresna nagusia da, eta 2005ean jarri zuten abian, 25 urterako. 

Orain, txostena Nafarroako Parlamentuari igorriko diote, haren gainean eztabaidatzeko. 

Nafarroako Lurralde Estrategiak hiru helburu nagusi ditu datozen 25 urteetarako: Nafarroa lurralde lehiakorra eta batua izatea; irispide eta konexio onak dituen lurraldea izatea; eta kultura eta kalitate maila handiko lurraldea izatea. 

Helburu horiek erdiesteko esku-hartzeak bederatzi ildotan (politika publikoak) banatuta daude: lurraldearen antolamendua; azpiegiturak eta garraioa; nekazaritza eta landa garapena; turismoa; ekonomia; industria eta teknologia; hezkuntza eta kultura; lana eta gizarte gaiak; eta herri administrazioak eta ingurumena. Gaur onartu duten txostenaren arabera, aurreikusitako politika publikoen %95,6 jarri zituzten abian Nafarroako Lurralde Estrategiaren lehenengo bi urteetan, eta hori “oso ehuneko handia da”. 
Era berean, Europako Lurralde Estrategian aurreikusitako zazpi adierazle neurtu dituzte, 2007an, estreinakoz. Lurralde garapenaren jarraipena egiteko adierazleak dira, eta 2000-2005 aldiari begira neurtu dituzte (Nafarroako Lurralde Estrategia indarrean sartu aurretiko aldia). Honako adierazle hauek dira, hain justu: lehiakortasuna (output eta input), kohesio soziala, iraunkortasuna, polizentrismoa, azpiegituren eta ezagueren eskuragarritasuna, eta ondare naturalaren eta kulturalaren kudeaketa. 

Nafarroako balioak Estatuko batez bestekoaren gainetik daude, eta gainera, adierazleetarako zehaztutako helburuei begira, Foru Komunitateak nabarmen egin du hobera. Hala, 2000. urtean, Nafarroa helburuetatik %66,9ra zegoen, eta 2005ean, berriz, %40ra. 

Nafarron ustez, politikarik aurreratuenak ondare naturalaren eta kulturalaren kudeaketakoak eta kohesio sozialekoak dira, eta helburuetatik %20ra daude gehienez ere. Bestalde, lehiakortasunaren edo polizentrismoaren arloetan egindako ahalegina handia izan dela uste dugu, oraindik egiteko asko badago ere. Hala, helburuekiko aldea %40tik gora murriztu da bost urtean. 

Mugape bakoitzeko lurralde garapenerako ereduen balioespena

Nafarroako Lurralde Estrategiaren baitan, bestalde, Foru Komunitateko lau mugape nagusietako lurralde garapenerako ereduak egin dituzte (Erdialdea, Ebro, Pirinioak eta Nafarroa Atlantikoa).

Hala, adituen talde bat bildu dute (unibertsitateak, sindikatuak, enpresak, arkitektoak, toki agintariak...) lurralde garapenerako ereduetako hiru alderdi balioesteko: proposatutako agirien egokitasuna; ezarpen maila lehenengo bi urteetan; eta erakundeen arteko lankidetza maila ezarpenerako. 

Batez beste 5,2 puntu eman dituzte (10etik), eta ondorioz, lau mugapeetako agiriak, ezarpen maila, eta erakundeen parte-hartzea gainditutzat eman dituzte. Hala ere, alderdi bakoitzeko balioespenak honako hauek dira: proposatutako agiriak, “oso ongi” (6,9 puntu); ezarpen maila, “gutxiegi” (4,9 puntu); eta entitateen arteko lankidetza, “gutxiegi” (4,1 puntu). 

Mugapeen arabera, proposatutako lurralde eredu guztiak positiboki balioetsi dituzte: Ebroko eskualdea, 7,5 puntu; Pirinioak, 7 puntu; Erdialdea, 6 puntu; eta Nafarroa Atlantikoa, 5,8 puntu. Ereduetako alderdiei dagokienez, berriz, ezarpenak (6,7 puntu) eta erakundeen arteko koordinazioak (5,3 puntu) bakarrik lortu dute balioespen positiboa, Ebroko mugapean. Gainerako mugapeetan, berriz, proposatutako ereduetako aurreikuspenak mamitzeko hobekuntza handiak egin beharko dira. 

Hiru hobekuntza arlo, 2005-2006 txostenaren arabera

Azkenik, lehenengo bi urteetako datuak kontuan hartuta, Nafarroako Lurralde Estrategia hobeto ezartzeko hobetu beharko diren hiru alderdi proposatu dituzte biurteko txostenean. Honako alderdi hauek dira, hain zuzen: Nafarroako Lurralde Estrategiaren edukiei buruzko informazio gehiago helaraztea; erakundeen arteko koordinazioan sakontzea, plangintza egiteko eta esku hartzeko estrategia bateratuak definitzeko; eta Nafarroako Lurralde Estrategian proposatutako lurralde garapenerako ereduaren definizioan eta ezarpenean aurrera egitea. (
LANDA GARAPEN ETA INGURUMENEKO DEPARTAMENTUA

Gobernuak 353.367 euroko laguntzak onartu ditu, udaberriko uholdeetan kalteak izan zituzten Lizarrerriko 26 toki entitatetarako
Astelehena, 2008ko irailaren 29a. Nafarroako Gobernuaren akordioari jarraiki, udaberriko uholdeek nekazaritza erabilerako azpiegitura publikoetan eragin zituzten kalteak babesgarri izendatu dituzte. Laguntzen gehienezko zenbatekoa 352.367,73 eurokoa izanen da, eta onuradunak 26 toki entitate izanen dira. 
Kalteak izan zituzten udalek eta kontzejuek Landa Garapen eta Ingurumen Departamentuari eman zioten horren berri, eta ondoren, Departamentuak kalteak aztertu eta ebaluatu zituen. Kalte handienak Abaigar, Antzin, Arellano, Arroitz, Asarta, Azagra, Azketa, Azuelo, Barbarin, Deikaztelu, Etaio, Iguzkitza, Legaria, Lerin, Lukin, Mendaza, Morentin, Muniain, Nazar, Oko, Olexoa, Otiñano, Sorlada, Ubago, Urbiola, eta Villamayor de Monjardíngo goialdeetako bide eta ubideetan jasan zituzten, hain zuzen. 

Uholdeak jazo eta berehala, kalteak izan zituzten azpiegituretako batzuk lehengoratzea presakotzat jo zuten, eta toki entitateek konpondu zituzten. Gaurko Gobernu Bilkuran onartu duten akordioari jarraiki, berriz, TRAGSA enpresa publikoak osatuko ditu lan horiek, eta horretarako, Landa Garapen eta Ingurumen Departamentuak hitzarmenak izenpetuko ditu, aurki, udal eta kontzeju bakoitzarekin. 

Txosten teknikoaren arabera, udaberriko euriteak bereziki indartsuak izan ziren Lizarrerrian. Zehazki, Arroitzeko estazio meteorologikoan 239,3 l/m² bildu zituzten maiatzean. Gainera, egun bakarrean 78 l/m² bildu zituzten. 

Segidan, laguntzak jasoko dituzten toki entitateak daude, ordena alfabetikoari jarraiki, eta parentesi artean, bakoitzak jasoko duen zenbatekoa dago. 

Abaigar (6.433,33 €); Antzin (4.002,00 €); Arellano (4.002,00 €); Arroitz (27.463,16 €); Asarta (3.722,53 €); Azagra (9.404,70 €); Azketa (80.707,00 €); Azuelo (2.850,00 €); Barbarin (4.002,00 €); Deikaztelu (38.033,77 €); Etaio (7.843,92 €); Iguzkitza (4.669,00 €); Legaria (5.769,55 €); Lerin (61.500,07 €); Lukin (5.969,65 €); Mendaza (3.0444,52 €); Morentin (6.003,00 €); Muniain (4.082,04 €); Nazar (3.018,51 €); Oko (5.272,64 €); Olexoa (11.070,87 €); Otiñano (3.939,30 €); Sorlada (5.967,18 €); Ubago (3.146,57 €); Urbiola (8.200,10 €); eta Villamayor de Monjardín (32.249,43 €).

LURRALDEAREN ATNOLAMENDU ETA ETXEBIZITZA DEPARTAMENTUA
Nafarroako Erdialdean hiru gasbide proiektu onetsi dira

Allo, Arronitz, Berbintzana, Los Arcos, Lerin, Miranda de Arga eta Sesma udalerriei gas naturalez hornitu nahi zaie
Astelehena, 2008ko irailaren 29a.  Nafarroako Gobernuak Udalez gaindiko hiru proiektu sektorial onetsi ditu ondoko udalerri hauei gas natural bideratuz hornitzeko eginen diren gasbideei dagozkienak: Allo, Arronitz, Berbintzana, Los Arcos, Lerin, Miranda de Arga eta Sesma, eta egoki bada, aipatu herrialdeetako industrialdeak ere.
Helburu hori erdiesteko Nafarroako Gobernuak ondoko proiektu sektorial hauek landu eta onetsi ditu: “Garraiorako bigarren mailako gasbidea, APB Larraga-Los Arcos"; “Gasbidea, Sesma eta Lerinera APA adarra"; eta “Gasbidea, Larraga, Berbintzana eta Miranda de Argara APA adarra”. Beste zehaztapen batzuk ezertan ukitu gabe, Nafarroako Gobernuak haren erabakian zehazten duenez, aipatu proiektuak egiterakoan Herri Lan Zuzendaritza Nagusiaren eta Ondare Historikoaren Zerbitzuaren argibideei jarraituko zaie bai eta kasu bakoitzean dagozkien ingurumenaren gaineko eragin-deklarazioei ere.
LURRALDEAREN ATNOLAMENDU ETA ETXEBIZITZA DEPARTAMENTUA
Lodosako Jarduera Ekonomikoen Eremua onetsi da, 993.805 metro karratuko industria-lurraren azalera hartuz

Astelehena, 2008ko irailaren 29a.  Lodosako Jarduera Ekonomikoen Eremuari buruzko Udalez gaindiko plan sektoriala onetsi du Nafarroako Gobernuak erabaki bidez. Eremuak guztira 993.805 metro karratu okupatuko ditu eta aukera emanen die Ebroko Ardatz eskualdean jarduera sortuko duten enpresei ingurune ekargarrian jartzeko, izan ere, bertan komunikazio sareak (autopsia eta trena, batez ere), ura (Ebro ibaia eta Lodosako Ubidea), saneamendu sareak eta energia-azpiegitura baitira. Proiektu hau lehentasunezkoa da eta Nafarroa 2012 Planaren barrenean jasota dago. Proiektua Berrikuntza, Enpresa eta Enplegu Departamentuak sustatu du, Nafarroako Industria-Lurzorua, S.A. (NASUINSA) sozietate publikoaren bitartez.

 Gobernuak zenbait zehaztapen ezarri ditu haren erabakian nahitaezko baldintza gisa Plana aurrera eramateko. Horrela bada, Planean aurreikusten den lurzatiketaren malgutasunari begiratuta planteatu litezkeen aldaketak bidezkoa den hirigintza tresnarekin tramitatuko dira, aldaketak handiak izateagatik Plana aldatu beharra gertatzen ez bada behintzat. Nolanahi ere, proiektatutako berdeguneetan murrizketaren bat eginez gero, Plana aldatu beharko da.
Bestalde, aparkalekuen hornidura aldatuko da, izan ere, egokiago ikusten baita errepide publikoan linean aurreikusten ziren plazak bateria modura aldatzea. Kontutan eduki izan da industria lurzatiketarako hasieran aurreikusten zen plazen kopurua guztiz txikia zela behar den aparkaleku kopururako.

Gobernuaren erabakiak zehaztapen gisa ere jasotzen du bete behar dela Herri Lan Zuzendaritza Nagusiak joan zen 2008ko uztailaren 4ean emandako txostena. Zehatz-mehatz, AP-68 autopistarako lotunea eta NA-123 errepidearen tarte baten bikoizketa koordinatu beharko dira “Abiadura handiko trenaren ipar-ekialdeko korridorea: Castejón-Logroño tartea” proiektuarekin.
BERRIKUNTZA, ENPRESA ETA ENPLEGU DEPARTAMENTUA
Nafarroako Gobernuak 5,5 milioi euroko inbertsioa onetsi du elektrizitate hornidura hobetzeko

Astelehena, 2008ko irailaren 29a.  Nafarroako Gobernuak 5.579.199 euroko inbertsioa onetsi du erabaki bidez Foru Komunitateko hainbat eskualdetan elektrizitatearen hornidura hobetzeko xedez.
Aipatu 5,5 milioi euro horiekin 32 proiektu eginen dira 2008. urtetik 2010. urtera bitartean, eta onura eginen die Nafarroako 20 udalerriri eta 100.000 lagun baino gehiagori. Hobetze proiektu hauetan eginen dena batez ere izanen da linea elektrikoaren modernizazioa, tentsioaren hobetzea eta zuhaitzen garbiketa.

Zehatz-mehatz, linea elektrikoen modernizazioaren bidez itzalaldiak saihestu nahi dira, eta izatekotan, argi mozketak agudoago zuzendu nahi dira. Onura eginen die hamar bat herriri, denera 62.914 biztanle dituztenak, eta inbertsioa 3.883.351 eurokoa izanen da.
Lineen tentsioaren hobetzeak eskatzen du aipatu lineak indartzea zerbitzuaren kalitatea hobetzeko asmoz. 970.838 euro inbertituko dira eta onuradunak Zaraitzu-Ustaize eskualdea, Garralda eta Milagro izanen dira, guztira 7.101 biztanle biltzen dituztenak.

Zuhaitzak garbitzeko 725.010 euro inbertituko dira, izan ere, zuhaitzen erortzea sare elektrikoan izaten diren matxuren zioetako bat baita, batzuetan lineak ukituz. Garbiketaren bidez, sare elektrikorako arriskutsua den landareria kentzen da.
Inbertsio hauek jasota daude Nafarroako Gobernuak eta Espainiako Gobernuak sinatutako lankidetza hitzarmen batean, eta aipatu hitzarmena berretsi du orain Foru Exekutiboak. Hitzarmenaren funtsa erabiltzaileek ordaintzen dituzten etxeko argiaren tarifetan dago, izan ere, fakturaren zati bat inbertsioetan erabiltzen baita, sare elektrikoa berritu eta modernizatzeko. Industria Ministerioak hitzarmenak ezartzen ditu aldizka autonomia erkidegoekin eta enpresa banatzaileekin (Iberdrola, Nafarroaren kasuan) aipatu hobetze planak egiteko. Horrela, Foru Komunitateko sistema elektrikoa hobetzeko aurreikusten diren 5,5 milioi euroetatik milioi bat Nafarroako Gobernuak ordainduko du, 1,2 milioi euro Industria Ministerioak eta 3,3 milioi Iberdrolak.
Zehatz-mehatz, modernizazio eta hobetze proiektuetan ondoko eskualde hauetan eginen dira: Corella-Contruénigo, Tutera-Fontellas, Erriberri, Lekunberri, Zangoza, Fustiñana, Bera, Doneztebe, Zaraitzu Ibar-Ustaize, Garralda eta Milagro. Zuhaitz garbiketa, berriz, alderdi hauetan eginen da: Agoitz-Nagore, Irurtzun-Basaburua, Ultzama-Ostitz, Zubiri-Luzaide, Ultzama-Autza, Zubiri-Ezkaba, Orkoien-Ezkaba2, Uharte-Egues, Sadar-Andres Benta, Altsasu-Urdiain, Zangoza-Ledea, Tutera-Cascante, Zangoza-Cordovilla, Cordovilla-Irati, Cordovilla-Etxabakoitz, Tutera-Ejea, Altsasu-Ormaiztegi, Hernani-CEU Saltoak, Elizondo-Oronoz, eta Elizondo-Elizondo2.
OSASUN DEPARTAMENTUA
Gobernuak baimena eman du medikuntza-erabilerako gasaren hornidura kontratatzeko Osasunbidearentzat

Astelehena, 2008ko irailaren 29a.  Nafarroako Gobernuak baimena eman dio gaurko bilkuran Osasunbidea-Nafarroako Osasun Zerbitzuari medikuntza-erabilerako gasaren hornidura kontratatzeko haren zentroetarako. Kontratua 2009. urterako da baina luzagarria izanen da 2012ra arte, bi aldeak ados jarrita. Onetsi den gastua 858.569 eurokoa da 2009. urterako eta 3.916.036 eurokoa 2009-2012 aldirako.

Gastua horniduraren helburu izanen diren zentroetako dagokien kontu-sailen kargura joanen da eta heldu den urtean honelaxe banatuko da: Ubarmin Klinika, 15.706 euro; Lizarrako Ospitalea, 76.701 euro; Tuterako Ospitalea, 85.857 euro; Bideko Amabirjina Ospitalea, 238.458 euro; Nafarroako Ospitalea, 428.036 euro; eta Nafarroako Odol Transfusiorako Zentroa, 13.809 euro.
LEHENDAKARITZA, JUSTIZIA ETA BARNE DEPARTAMENTUA
Gobernuak Alderdi Sozialistaren ordezkari berriak izendatu ditu Nafarroa-Estatu Transferentzien Batzordean
Astelehena, 2008ko irailaren 29a.  Gobernuak Nafarroako Alderdi Sozialisten (NAS) ordezkari berriak izendatu ditu gaurko bilkuran Nafarroa-Estatu Transferentzien Batzordean, aipatu alderdiaren talde parlamentarioak eskatuta.
Horrela, bada, Roberto Jiménez Alli Nafarroako Sozialisten Talde Parlamentarioko ordezkari titularra izanen da, Carlos Chivite Cornagoren ordez, izan ere, azken hau 2008ko martxoaren 31an hil baitzen. Eta Samuel Caro Sádaba haren ordezko izanen da Roberto Jiménez beraren ordez, izan ere orain arte berau izan baita ordezkoa. 

